
	Дел 1: Почетна проценка на влијанието на регулативата и планирање на работата  

(Забелешка: овој дел е јавен и ќе се објави во Единствениот елетронски регистар на прописи) 


А. Почетна проценка на влијанието на регулативата

1. Кои се главните проблеми? 
Министерството за внатрешни работи, согласно законски утврдениот делокруг на надлежности, е овластен носител на Законот за обезбедување на лица и имот, што Собранието на Република Македонија го донесе на 14 декември 1999 година и истиот е објавен во „Службен весник на Република Македонија“ бр. 80/99. На овој начин се создадени правните претпоставки и основи во однос на предметната материја, со што отпочна процесот на практична имплементација на законските решенија во оваа сфера. Наведениот законски пропис во 2007 и 2011 година, со цел усогласување со новонастанатите процеси, претрпе соодветни измени и дополнувања, при што истите се објавени во „Службен весник на Република Македонија“ бр. 66/07 и 51/11. Со oвoj Закон беа направени првите чекори, во создавањето еднакви услови за учество на сите заинтересирани субјекти на овој нов пазар.
Обезбедувањето на лица и имот, како специфична дејност, во изминатите години бележи динамичен прогрес, условен од созревањето на демократските и пазарните процеси во Република Македонија. Во овој контекст, неопходен е соодветен одговор на новите трендови и предизвици во оваа област. Со овој Предлог на Закон, Министерството за внатрешни работи креира една сеопфатна правна рамка која има за цел да даде одговор на новонастанатите потреби во оваа област.
Имајќи ги предвид изнесените причини, Министерството за внатрешни работи пристапи кон изработка на текст на нов закон. Постапката за изработка на овој нов законски пропис Министерството за внатрешни работи ја отпочна под работен наслов Предлог на Закон за обезбедување на лица и имот. Под овој назив Предлогот беше објавен на веб страницата на Министерството за внатрешни работи и на Единствениот национален електронски регистар на прописи. Меѓутоа, во завршната фаза на изработката на законските решенија се пристапи кон соодветно менување на насловот во Предлог на Закон за приватно обезбедување, при што беше утврдена и конечната содржина на законот. Промената во називот на законскиот пропис има за цел да направи суштинска дистинкција помеѓу обезбедувањето на лица и имот што е во надлежност на одредени органи на државната управа од обезбедувањето на лица и имот што го вршат правните лица за обезбедување во вид на услуги, односно за сопствени потреби. Впрочем, називот Закон за приватно обезбедување го следи и трендот на разграничување на наведените типови на обезбедување на лица и имот што се одвива и во други држави, како што се Република Словенија, Република Бугарија, Република Хрватска, Република Србија.
2. Кои се можните решенија (опции)? Кои регулаторни или нерегулаторни мерки би можеле да се разгледаат?

Предлогот на Закон за приватно обезбедување прецизно ги дефинира приватно обезбедување во вид на давање на услуги и приватно обезбедување за свои потреби. Истока, со Предлогот се прави јасна дистинкција помеѓу физичкото и техничкото обезбедување, при што прецизно се утврдуваат и начините на вршење на физичкото обезбедување. Согласно вака конципираните поими, се прави разликување и на соодветни дозволи за работа, лиценци и легитимации за обезбедување – за физичко и за техничко обезбедување. На овој начин, со прецизно дефинирање и разграничување на поимите, се создаваат услови за правилна практична примена на законските одредби. 

Со Предлогот на Закон за приватно обезбедување се врши обид за прецизно утврдување на условите за стекнување со дозвола за работа и со лиценца за обезбедување. Истото се однесува и на условите кои треба да ги исполнува одговорното лице во правното лице за приватно обезбедување. 
Предлогот врши нормирање на овластувањата на работниците за обезбедување, при што основна цел е истите да се дефинираат, разработат и да се воспостави една прецизна правна рамка во која би се движеле работниците за обезбедување во вршењето на нивните овластувања. На тој начин, по примерот на овластувањата на полициските службеници, треба да се воспостават стандардите на однесување во примената на овластувањата од страна на работниците за обезбедување, како гаранција за нивно постапување во рамките на законот. 

Истотака, со овој Предлог се врши дополнително нормирање на надзорот чие вршење е во надлежност на Министерството за внатрешни работи. Притоа, се определуваат кои се работите на надзор кои ги вршат овластените службени лица на Министерството, меѓутоа и чекорите кои следат доколку во надзорот се констатираат неправилности во работењето. 

Во функција на горенаведеното е и прецизното дефинирање на прекршоците и глобите кои надлежниот суд може да изрече за сторен прекршок.  
Предложените законски решенија се во функција на зголемена ефикасност во вршењето на секојдневните задачи како за работниците на обезбедување, така и за овластените службени лица и полициските службеници на Министерството за внатрешни работи. Истите треба да обезбедат унифициран пристап - modus operandi за наведените категории работници, што би претставувало чекор напред во унапредувањето на состојбите во оваа област кои во крајна линија ќе рефлектираат со повисок степен на безбедност на лицата и имотот кои се обезбедуваат.  
3.   Кои се засегнатите страни кои ќе бидат вклучени во процесот на проценка на влијанието на регулативата?

Министерството за внатрешни работи, другите надлежни органи на државната управа и Комората на Република Македонија за обезбедување на лица и имот.    

Б. Планирање на потребната работа за проценка на влијанието на регулативата

1. Кои информации и податоци се веќе достапни? 

Достапни и анализирани се решенијата содржани во законодавството на Република Македонија: релевантните прописи од областа на обезбедувањето на лица и имот, како и прописите од останатите области кои се релевантни за креирање на законски решенија во Предлогот (општа управна постапка, прекршоци, порамнување и др.). Во овој контекст, значајно е да се укаже дека, покрај законодавството на Република Македонија, беа користени и компаративни материјали - прописи од областа на приватното обезбедување на Република Словенија, Република Хрватска и Република Србија. 
Истотака, во постапката на изготвување на Предлогот на Закон за приватно обезбедување беа користени информациите и податоците кои се резултат на практичната примена на Законот за обезбедување на лица и имот („Службен весник на Република Македонија“ бр. 80/99, 67/07 и 51/11) и кои послужија како директен показател за потребата од нормативно регулирање на конкретни прашања.
2. Кои дополнителни информации и податоци треба да се соберат?
Во оваа фаза не се потребни дополнителни информации и податоци.

3. Кој тип и ниво на проценка е потребно (Иницијална или Комплетна проценка на влијание на регулативата – принцип на пропорционална анализа)?

Иницијална проценка на влијанието на регулативата.
4. Дали ќе се формира меѓуресорска работна група за спроведување на проценка на влијание на регулативата и кои институции ќе се вклучат?

Проценката на влијание на регулативата ќе биде извршена од страна Министерството за внатрешни работи, со учество на надворешни соработници од Комората на Република Македонија за обезбедување на лица и имот.
